
TITEL:  ‘n Sekere Simon

KORT BESKRYWING: Simon was ‘n onbekende alledaagse man. Sy ervaring met die kruis van Christus en die Christus van die kruis het sy lewe vir ewig verander. Vir ons beteken dissipelskap ook deelhê aan die kruis van Jesus

1.  INLEIDING / AGTERGROND:
· Het u al gewonder : Beteken my lewe iets? / Wat is die sin van MY lewe?

· Het u al vir uself gevra : Hoekom leef ek? / Wat het ek bereik wat van waarde is?

· Het u al gedink : As ek van hier weggaan, wat sal ek nalaat? Was dit die moeite werd dat ek geleef het?

· Wat is die sin daarin dat God aan my die wonderlike gawe van ‘n ontsaglik wonderlike liggaam gegee het, ‘n onuitputlike verstand, lewe wat geen mens kan maak nie, en dat Hy my geplaas het in ‘n wêreld met oneindige moontlikhede?

· Party laat  feitlik net ‘n spoor van vernietiging en verwoesting agter. Dink aan die ouers wat skei en onherstelbare verskeuring in hul kinders veroorsaak. Dink aan kinders wat molesteer word. Dink aan die bitterheid wat huweliksontrou te weeg bring. Dink aan die bitterheid van familietwiste of  skelm saketransaksies. Dink maar aan die krenking wat kwetsende skinderpraatjies meebring.

· Miskien sal u vra: Maak dit saak?

· Vir seker maak dit saak!!  Sou ‘n Almagtige Algoeie Alwetende God jou in die lewe bring om maar net ‘n sinnelose bestaan te laat voer?

· Natuurlik maak dit saak!! Sou ‘n Regverdige  God, wat niks sonder ‘n rede doen nie, maar tevrede wees as iemand sy lewe verkwis of nog erger : As mens ‘n spoor van  vernietiging nalaat?

· Kan mens maar onnadenkend voortlewe en dink daar sal nie ‘n dag van rekenskap kom nie?

· Die feit van die saak is : As daar nie ‘n  baie  bepaalde moment in jou lewe kom wat jou koers radikaal verander , en bly verander nie, is ek bevrees dat jy op die vernietigingspad is en sal bly.

· Die baie bepaalde moment het te make met die kruis van Christus en die Christus van die kruis.

· Iemand wat so ‘n moment belewe het se naam was Simon.

SKRIFLESING: Mk 15: 16-25

TEKSVERSE:
Mt 27:32  En toe hulle uitgaan, kry hulle 'n man van Ciréne, met die naam van Simon; hom het hulle gedwing om sy kruis te dra.

Mr 15:21  En hulle het 'n sekere Simon van Ciréne wat van die veld af gekom het, die vader van Alexander en Rufus, gedwing om sy kruis te dra.

Lu 23:26  En toe hulle Hom weglei, neem hulle 'n sekere Simon van Ciréne wat van die veld af gekom het, en sit die kruis op hom om dit agter Jesus aan te dra.
2.  SIMON VAN CIRENE:
· Onbekende mens : ‘n Sekere Simon

· ‘n Niks besondere mens : Net ‘n naam - Simon (Beteken : ‘n Verhoring) (OT Simeon)

· ‘n Gesiglose naam wat skielik uit die geskiedenis voortkom

· Hy’t niks vantevore  bereik waaraan ons hom kan ken nie

· Ons ken hom slegs aan die plek waar hy vandaan kom : ‘n Sekere Simon van Cirene.

· Cirene was ‘n hawestad in Noord Afrika (tans Libië) met ‘n sterk Joodse gemeenskap wat daar gevestig het. Het koring , wol en dadels uitgevoer. Daar was ook verskeie Joodse opstande in die plek. Was ‘n Romeinse provinsie  vanaf  74 vC.

· Hy was nie ‘n  bekende leier, of  groot geleerde, of  besondere profeet of priester nie - net ‘n sekere Simon.

· Nog een van die baie

· Miskien nog een - op pad na nêrens heen.

· Miskien ken jy ook een : ‘n Sekere Simon

· Miskien is jyself : ‘n Sekere Simon?

Op ‘n bepaalde dag het hierdie Simon van die veld af in Jerusalem ingegaan ten tye van die paasfees - net maar een van die  duisende in  die strate, min wetende dat  in ‘n kwessie van ‘n paar uur sy lewe vir ewig sou verander.

3.  SIMON VAN DIE KRUIS:
· Sekerlik het hy geweet van  kruisigings

· Die Jode het nie gekruisig nie, hulle het gestenig. Soms het hulle wel dooie liggame opgehang om die vloek van God aan te dui.

· Die Grieke & Romeine het die wreede strafvorm van die Feniciërs aangeneem

· Romeine het slegs  slawe en die laagste kriminele gekruisig - nie Romeine nie. Dit was ‘n skandedood.

· Hoekom die Romeinse soldate juis hom gekies het, weet ons nie. God het genadiglik  beskik dat juis hy daar sou wees.

· Wat ‘n ontnugtering toe hy die dwarsbalk van die kruis van die bebloede Man  moes optel en dra.

· Hulle het hom gedwing
· Hulle sit die kruis op hom

· Hy word gekonfronteer met ‘n kruis wat nie sy eie was nie.

· Hy word  gedwing onder ‘n kruis in wat hy gedink het, niks met hom te make het nie.

· Terwyl hy kom staan onder die kruis van Christus, het hy ook kom staan  voor die Christus van die Kruis.

· terwyl hy die kruis agter Christus aan dra het hy waarskynlik nie  geweet dat dit ‘n eggo was van woorde wat hierdie selfde Man vantevore  gesê het nie:

Lukas 9:
22  En Hy sê: Die Seun van die mens moet baie ly en verwerp word deur die ouderlinge en owerpriesters en skrifgeleerdes en gedood word en op die derde dag opstaan.

23  En Hy sê vir almal: As iemand agter My aan wil kom, moet hy homself verloën en sy kruis elke dag opneem en My volg.

24  Want elkeen wat sy lewe wil red, sal dit verloor; maar elkeen wat sy lewe om My ontwil verloor, hy sal dit red.

25  Wat baat dit 'n mens tog as hy die hele wêreld win, maar homself verloor of skade aandoen?
Lukas 14:
27  En elkeen wat sy kruis nie dra en agter My aan kom nie, kan my dissipel nie wees nie.
· Miskien het hy gemaak dat hy wegkom nadat hy die dwarsbalk neergegooi het.

· Miskien het hy staan en kyk en nie verstaan hoekom die vroue so  geween het nie

· Miskien  was hy ‘n toeskouer in die voorste kring toe die Gevangene met uitgestrekte arms op die balk neergebring is en die penne deur Sy hande geslaan is.

· Dalk was hy by toe die balk omhooggelig is en aan die regop  paal vasgemaak is.

· Dalk het hy gesien toe hulle die bord opsit : Jesus Christus - die Koning van die Jode!

· Miskien het hy gehoor: Vader vergeef hulle - hulle weet nie wat hulle doen nie!

· Dalk het hy bygestaan toe die Kruiseling roep : My God - waarom het U my verlaat? En later : Dit is volbring - Tetelestae!!

· Simon se lewe sou nooit weer dieselfde wees nie! Hy het te staan gekom  voor Iemand wat hy nooit geken het nie - en hy moes hoor uit die  hoofman oor honderd se mond : “Waarlik Hy was die Seun van God!”

· Voor sy oë het die Koning van alle Konings gesterf, om 3 dae later weer op te staan.

· Iets groots het gebeur in daardie paar ure - hy was nie meer net Simon van Cirene nie. Hy was nou  Simon wat die kruis gedra het. Sy lewe het ‘n ander betekenis gekry.

· Sy lewe is herdefinieer in ewigheidsterme, in terme van sy verhouding met die Christus van die kruis

· ‘n Paar minute se konfrontasie met die kruis van Jesus het vir hom onsterflike roem in die wêreldgeskiedenis  gebring, en waarskynlik ook die ewige lewe.

· Ewe skielik verander so baie dinge : Ons  ken nou nie meer Simon om dat hy van Cirene af kom nie - Ons ken Cirene as die plek waarvandaan Simon gekom het.

· Na hierdie drie kort  versies lees ons niks weer van Simon nie, maar hoewel sy naam nie weer in die Bybel voorkom nie, is daar tog aanduidings dat daar  blywende vrug op sy lewe was.

4.  SIMON VAN ALEXANDER & RUFUS:

· Kommentators sê Simon se naam word genoem omdat hy in die kerk bekend geword het, dus ‘n christen geword het.

· Netso word Alexander en Rufus se name genoem, omdat hulle aan die kerk van daardie tyd bekend was.

· Die Evangelie van Markus is na alle waarskynlikheid vir die Romeine geskrywe, en dit  wil voorkom of die Romeinse christene die jong gelowige seuns van Simon  geken het. Daarom word hulle name juis in die Evangelie van markus genoem.

· Daar is selfs in die brief van Paulus aan die Romeine ‘n verwysing na ‘n Rufus, wat waarskynlik die seun van Simon kon wees:

Rom 16:13  Groet Rufus, die uitverkorene in die Here, en sy moeder en myne.

· Dit lyk of Rufus ‘n lieflike christen geword het, en sy moeder ‘n goeie vriend van Paulus. Miskien was Simon toe al dood.

· Ons lees ook dat in Antiochië, waar Paulus lank was, profete van Cirene, naamlik Lucius en Simeon (Simon?) opgetree het. Miskien is dit hier waar hulle paaie die van Paulus gekruis het.

· Ons lees  ook van ‘n Alexander in Efese wat namens die Jode gepraat het toe die silwersmede oproer veroorsaak het.

· Na Simon se konfrontasie met die kruis van Christus en die Christus van die  kruis is Simon se lewe in ‘n nuwe wentelbaan ingeruk - rondom Christus die bron van die Lewe.

· En die oomblikke van kruisdra  het blywende vrug gedra -ook in die lewe van sy kinders daarna. Iets ewig het agtergebly.

5.  DISSIPELSKAP IS KRUISDRA:
· Vandag  verstaan die Kerk nie meer die  woordelose boodskap wat Simon na al die eeue  oordra nie.

· Ons het gerieflike maniere gevind om  godsdiens te be-oefen. Ons het mooi geleer om goeie dinge reg te doen.

· Ons het geleer om ons diens aan God te kombineer met ‘n gerieflike lewe.

·  2 Tim 3:5  mense wat 'n gedaante van godsaligheid het, maar die krag daarvan verloën het.
· Ons het reggekry om te glo dat God ons in oorwinning en voorspoed wil laat lewe.

· Ons  beoefen selfs geestelike oorlogvoering

· Ons het in ons dag dit reggekry om die kruis agter te laat

· Om die waarheid te sê, baie gaan dood gelukkig voort, sonder dat hulle ooit by die kruis was.

· As jou lewe nie verander het nie, was jy nie by die kruis nie - die kruis be-eindig die oue en is die grondslag vir die nuwe lewe.

· As jy jou eie sonde nie sien en dit nie haat nie, was jy nie by die kruis nie - die werklikheid van die kruis toon jou die realiteit van die aakligheid van sonde.

· As jy nog selfverseker en tevrede met jouself is, was jy nie by die kruis nie - die kruis wys hoe verwerplik die sondige vlees is

· As jy voel dat jou godsdienstige lewe is “in orde” was jy nie by die kruis nie - die kruis  beeindig al mens se planne en  godsdienstige prestasies.

· As jy nog dink dat jy genoeg weet om andere te leer, was jy nie by die kruis nie- die kruis toon jou jou eie niksheid.

· As jy dink jy is in ‘n posisie om andere “reg te help”  waar hulle struikel, was jy nie by die kruis nie - die kruis wys jou jou eie gebrokenheid.

· Die kruis maak dood, maar bring ook   die nuwe lewe

· Die kruis vernietig die ou lewe en begin die nuwe..

· Daar kan en sal geen ware vrug in jou lewe wees, totdat  die kruis in jou die werk gedoen het nie.

6.  SLOT:
· Kom ons eindig waar ons begin het:

· Wat  sal die sin van jou lewe wees?

· As God uiteindelik die streep onder  jou lewe trek en sê: Dit was jou lewe- Wat sal oorbly?

· Het jy al Sy kruis opgeneem?

